Cyngor Dinas Casnewydd
Astudiaeth Achos: Cymorth Rhianta Ymyrraeth Gynnar

Cefndir
Gofynnwyd am gefnogaeth gan riant sengl i 2 o blant, a oedd wedi gadael ei gŵr 18 mis yn ôl oherwydd cam-drin domestig. Roedd ei merch yn 13 oed a'i mab yn 8. Nid oedd y plant yn gweld eu tad yn rheolaidd ac roedd y berthynas rhwng y rhieni yn anodd.

Roedd y fam wedi cael ei chyflogi cyn iddi adael ei gŵr, ond mae ei chyflogaeth wedi dod i ben oherwydd ei hiechyd meddwl gwael. Roedd hi'n byw gyda'r ddau blentyn mewn llety dros dro.

Rheswm dros Atgyfeirio 
Mae'r ysgol yr oedd y ferch yn mynychu wedi cyflwyno atgyfeiriad yn gofyn am gymorth i'r fam gan ei bod yn cael trafferth ymdopi ag ymddygiad ei merch yn ei harddegau. Roedd hi wedi bod yn arddangos ymddygiad heriol yn yr ysgol a'r cartref. Adroddwyd ei bod yn ymosodol ac nad oedd yn cyfathrebu.

Cymorth
Ar ôl cynnal asesiad llawn gyda'r fam, penderfynwyd y byddai'n elwa o raglen rhianta. Nodwyd y cwrs Take 3 fel y mwyaf addas. Roedd hi'n amharod ac yn bryderus ynglŷn â mynychu grŵp ond cytunodd i roi cynnig arni.

Roedd y fam yn dawel yn ystod y cwpl o sesiynau cyntaf ond dangosodd ei bod hi'n deall ac yn gweld budd y deunydd a gwmpesir. Mewn sesiynau diweddarach dechreuodd agor wrth iddi glywed rhieni eraill yn siarad am eu profiadau a chymryd mwy o ran yn y trafodaethau.

Erbyn wythnos 4 roedd hi'n gallu rhannu sut roedd hi'n dechrau talu mwy o sylw i'w phlant pan oeddent yn siarad â hi a sut roedd hi'n fwy hyderus yn gofyn sut oedden nhw'n teimlo. O’r pwynt hwnnw, roedd hi’n cymryd rhan yn llawn ac yn ymuno yn yr holl drafodaethau, gan rannu am yr effeithiau cadarnhaol y mae’r newidiadau ynddi hi yn eu cael ar ei theulu cyfan.

Cwblhaodd y fam y cwrs gyda phresenoldeb o 100%.

Canlyniadau
Roedd y fam yn amlwg yn fwy hyderus erbyn diwedd y cwrs. Dywedodd ei bod wedi mwynhau'r grŵp yn fawr iawn a diolchodd i'r hwyluswyr am fod yn gadarnhaol, yn gefnogol ac yn anfeirniadol, nad oedd hi wedi bod yn ei ddisgwyl. Dywedodd ei bod wedi meddwl y byddai arweinwyr y grŵp yn dweud wrthi ei bod hi'n gwneud popeth o'i le a'i bod yn rhiant gwael - ond doedd e ddim fel hynny o gwbl.

Dywedodd ei bod yn mwynhau'r amgylchedd grŵp, gallu siarad â rhieni eraill am eu profiadau a sylweddoli nad hi oedd yr unig un sy'n wynebu heriau gyda'i phlant. Roedd hi'n cydnabod na fyddai hi wedi cael hynny i gyd pe na bai hi mewn grŵp.

Pan wnaed yr asesiad cychwynnol, credai'r fam mai ei merch yn ei harddegau oedd angen newid ac eisiau cefnogaeth ganddi. Mae hi bellach yn sylweddoli bod ganddi'r pŵer i newid pethau a bod mabwysiadu strategaethau rhianta newydd wedi bod o fudd i'r teulu cyfan. Mae hi'n adrodd bod ei merch gymaint yn well gartref ac yn yr ysgol ac yn teimlo ymdeimlad gwirioneddol o gyflawniad. Yn ystod y cyfnod o gefnogaeth, roedd y teulu wedi'u lletya mewn cartref newydd ac maent yn llawer mwy sefydlog.

Dywedodd y fam, "Mae gen i bersbectif hollol newydd ar gyfathrebu â fy mhlant ac ni allaf gredu'r newid ynddynt a'r awyrgylch gartref."

Dywedodd fod cynnwys y cwrs yn "wych" a "dylai pob rhiant fynd arno."

